
ANIMALIAK BABESTU ETA EDUKITZEKO DONOSTIAKO UDAL ORDENANTZA

1994ko Urriaren 31ko G.A.O.(Baina ezin la link-a jarri ez dagoelako eskuragarri, zaharregia da).

TESTU BATERATUA

OHARRA: Dokumentuak informazio izaera du eta EZ du balio juridikorik

I. IDAZPURUA

XEDEA ETA EZARPEN EREMUA

1. Artikulua.

Udal  ordenantza  honek  1993ko  apirilaren  20an  Gobernu  Batzordeak  onartutako  izen
bereko ordenantza du oinarri, eta Eusko Legebiltzarrak onartutako urriaren 29ko 6/1993ko
Legeak,  Animaliak  Babestearenak,  1993ko  azaroaren  15ean  220.  Euskal  Herriko
Agintaritzaren Aldizkarian argitaratuak, eragindako egokitzapenak jasotzen ditu.

Animalia mota guztiak etxean izateko, horien jabe izateko, erabiltzeko, ikusgai jartzeko, eta
saltzeko arauak ezartzea da ordenantza honen xedea.

Bestalde, animaliak zaintzeko moduaz ere arduratzen da eta tratu, garbiketa, elikadura,
babes, garraio eta identifikazioaren aldetik dauden gutxieneko betekizunak arautzen ditu.

Animaliak aldi baterako gordetzen dituzten zentroek eta animalientzako kontsulta, klinika
eta ospitaleek bete beharreko arauak ezartzen ditu.

Azkenik,  arau  hausteak  eta  zehapenak  sailkatzen  ditu  eta  zehapenak  gauzatzeko
ihardunbidea ezartzen du.

2. Artikulua.

Ordenantza honen ezarpen eremua Donostiako udalerri osoa da.

3. Artikulua.

Honako gai  hauek ordenantza  honetaz kanpo gelditzen dira,  horietarako arau bereziak
daude eta:

a) Ehiza.

b) Arrantza.

c) Basabereak beren ingurugiroan zaindu eta babestea.

d) Zezenak eta tradiziozko zezen jaiak.

II. IDAZPURUA

ARAU OROKORRAK

4. Artikulua.

1.  Ordenantza  honen  ondorioetarako,  bizi  ahal  izateko  pertsona  baten  zaintze  lanak
beharrezko dituzten animaliak jotzen ditugu etxaberetzat.

2. Basoan eta aske jaio ondoren, gizakiak ikusten eta horiekin egoten ohitutako animalia,
azkenik  bizirik  irauteko  gizakiaren  beharra  izatera  iristen  dena,  jotzen  dugu  hezitako
animaliatzat.

3. Basoan zein gatibu jaio ondoren, gatibu bizi diren animalia hezi gabeak jotzen ditugu
basabere gatibutzat.

4.  Eskuarki,  etxabereak  eta  hezitako  animaliak  etxean  izateko  eskubidea  aitortzen  da,
baldin eta bizilekua, instalazioen ezaugarriak eta animalien kopurua egokiak badira, bai
garbitasun nahikoa dagoelako bai auzokoei zein beste edonori edo animaliari berari zein
beste animalia batzuei  arrisku edo deserosotasunik sortzen ez dietelako,  beren izaerak
berak eragindakoak alde batera utzita.

5.  Ukuiluko,  hazkuntzako  edo  abeltegiko  animaliak  etxean,  terrazetan,  azoteatan,
ganbaretan, garajeetan, trastelekuetan, sotoetan edo patioetan izateko, aurreko puntuan
jasotakoa  betetzeaz  gain,  Hirigintza  Plangintzako  arauak  eta  maila  handiagoko  beste
batzuk ere bete eta horretarako dagokion jarduera lizentzia izan behar da.

* 2010 urriaren 1eko Udalbatzako akordioaren ondorioz, 4.5. artikuluren edukia aldatu da.

https://ssl4.gipuzkoa.net/euskera/gao/2011/01/13/e1100098.htm

5. Artikulua.

1.  Basabereak  zein  kaltegarri  edo  basatiak  diren  animaliak  ezin  dira  lokabe  utzi
kanpoaldeetan  edo  jendearentzat  irekitako  lokaletan,  horretarako  propio  diren  esparru,
barruti nahiz zoologikoetan ez bada.

2. Alkateak, Udalaren zerbitzu teknikoen txostena irakurrita, animalia horiek etxean edo
lokal pribatuetan izateko baimena eman ahal izango du; horretarako, kontuan izango ditu
beren ezaugarriak, bizilekuan segurtasuna eta garbitasuna ziurtatuta egotea eta jendeari
ezerosotasun objetiborik ez sortzea.

6. Artikulua.

1. Txakurrak ezin dira bizi balkoi, garaje, pabilioi, soto, azotea, lorategi edo beste inongo
lokaletan,  usain,  hots,  ulu  edo  zaunkengatik  ezerosotasun  objetiborik  sortzen  badiete
auzokoei zein hortik ibiltzen den edozeini.

2. Etxabereak ezin dira bizi, beti edo ia beti abeltegi batean sartuak, herriko parke, lorategi
zein hirikotzat jotako lursailetan.

7. Artikulua.

Udal zerbitzu teknikoek etxabereek sortutako ezerosotasunen berri emango diote Udalari,
beren kasa zein norbaitek salaketa bat jarrita.
8. Artikulua.

1.  Animalien jabeek zein  animaliak gordetzen  dituztenek ahalik  eta  garbien izan behar
dituzte, bai eta behar dituzten,  janari,  edari  eta zaintze lanak eman ere;  horrezaz gain,
albaiteroen  laguntza  eta  gorputz  ariketa  nahikoa  ere  eskuratuko  dizkiete,  agintariek
agindutako administrazio eta osasun neurriak hartuko eta beren espeziearentzat  egokia
den bizilekua emango.

2.  Animalia  gordetzen  duena  edo  bere  jabeak  animaliak  gaixotasun  kutsagarriren  bat
duelako susmoa badu, bere albaiteroari esan beharko dio.

3. Gizakia kutsa dezakeen gaixotasunen bat duen animalia, Elkargo Ofizialeko albaitero
batek aztertu eta hil egin behar dela esaten badu, zilegi den modu batez hilko da, jabearen
kontura; sendaezinezko gaixotasun iraunkorrik duen animalia ere hil beharko da, jabeak ez
badu behar bezala zaintzen.

4. Garraiatzen ari direla, animaliek leku nahikoa, garbia, desintsektatu eta desinfektatua
izan behar dute, hotz, euri eta bestelako eguraldi gertakarietatik ongi babestua, segurtasun
neurri  egokiak  eta  beharrezko  errotuluak  dituena;  bidaian  janari  eta  edari  aproposa
emango zaie, eta ez dira denbora luzeegian jan edo edan gabe egongo.

9. Artikulua.

Ezin da honelakorik egin:

1. Animalia erasotuz zein gai toxikoak emanez hiltzea; gai toxikoak jendearentzako bide
zein esparruetan uztea, animaliei kalteak eragitea zein horiekin gogorkeriaz jokatzea edo
tratu  txarra  ematea,  norberarenak  zein  beste  batenak  izateak,  etxekoak,  hezituak  zein
basatiak izateak eta gizakiarekin bizi zein gatibo izateak axola ez diola.

2.  Antzezlanetan,  dantza  lekuetan,  pelikuletan  zein  propaganda  lanetan  animaliak
erabiltzea, horrek animaliari kalte, sufrimendu edo umiliazioa ekartzen badio.

3. Txakur eta oilarren arteko borrokak.

4. Animalia etxetiarrak bazterrera uztea; animalia luzeago izan nahi ez duen jabeak beste
jabe bat bilatu beharko dio edo, besterik ezean, animaliak babesteko elkarteren bati eman;
gainera, horren berri emango dio Udal Sanitateari nahiz Udal Zakurtegiari.

5. Gorputz atalaren bat kentzea, osasun zein funtzionamendu beharrengatik edo arrazaren
ezaugarriak mantentzeagatik egiten direnak izan ezik, beti ere albaiteroaren kontrolpean.

6. Animaliak sari nahiz donari gisa edo beste zerbaiten truke ematea, ez badira diru truke
egindako animalien salerosketak.

7. Hamalau urtetik beherakoei zein ezinduei animaliak saldu, utzi zein ematea, beraiekiko
guraso boterea edo zaintza boterea dutenen baimena izan gabe.

8. Edozein motatako animalien salmenta ibiltaria, beharrezko baimenak dituzten merkatu
eta erakustazoketan egiten dena izan ezik.

9. Administrazioaren kontrolpean ez dauden laborategi zein klinikei animaliak saltzea.

10.  Alkohola,  droga  edo  botikarik  ematea  zein  gorputz  zein  buru  arazorik  eragin
diezaiekeen  edozein  gauza  egitea,  batez  ere,  lehiaketa  batean  emaitza  hobeak  izan
ditzaten egiten bada.

11. Elikagaiak egin, saldu, gorde, garraiatu edo maneatzen diren lokal edo ibilgailuetan,
jendearentzako  ikuskizunetarako  erabiltzen  direnetan,  jendearentzako  igerilekuetan  eta
osasun etxeetan animaliak sartu zein egotea.

12.  Etxabereak hondartzetan ibili  edo bertan egoteko sarbideetan ematen diren arauak
bete beharko dira.

13.  Animalia  handiak  edo  arazoak  sor  ditzaketenak  herri  garraiobideetan,  ohizko
zerbitzuetan edo zerbitzu berezietan bidaiariarentzako lekuetan, eramatea.

10. Artikulua.

Jabeek behin eta berriro edo oso larriki hausten badituzte aurreko artikuluetan ezarritako
arauak, edo garbitasun edo osasun beharrengatik komeni bada, Alkateak, Udal Sanitateak
egindako txosten batean oinarriturik, animaliak establezimendu egokiren batera bidaltzea
erabaki ahal izango du, jabeen kontura, bai eta beste neurri osagarriren bat hartu ere, arau
hausteari dagozkion zehapenak baztertu gabe.

11. Artikulua.

Udal Sanitateak hiriko animaliak kontrolatuko ditu, batez ere, txakurrak, katuak, hegaztiak
eta marraskariak.

12. Artikulua. Animalia hilak jasotzea.

Donostiako Udalak Donostiako udalerriko herri bideetan animalien gorpuak jasotzeko eta
tratatzeko zerbitzu bat jarriko du edo enpresa batekin kontratatuko.

Gorpua  etxebizitza  pribatu,  establezimendu  edo  albaitaritza  klinika  batetik  hartu  behar
bada, zerbitzu hori ematen duen enpresa pribaturik egon ezean, Udalak jasoko du animalia
eta jabeak ordainduko ditu zerbitzuagatiko tasak.

Jabeek berek eraman ditzakete gorpuak San Markos Zabortegira.

III. IDAZPURUA

TXAKUR ETA KATU ETXETIARRAK 

13. Artikulua.

9.11  eta  9.13  artikuluko  iharduerekin  zerikusirik  ez  duten  jendearentzako
establezimenduen jabe zein gerenteek eta ostalaritza establezimenduenek baimena eman
dezakete  txakur  eta  katu  osasuntsu  bertan  sartu  eta  gelditzeko,  beren  tamaina,
otzantasuna eta manukortasuna kontuan izanda.
Sartzeko baimena izanda ere, animaliak soka edo lepoko batez lotuko dira.

14. Artikulua. Itsu txakurrak.

1.  Aurreko  artikuluetan  xedatutakoa  gorabehera,  itsu  bati  laguntzen  dion  txakurra
jendearentzako toki, ostatu, denda, lokal eta garraiobideetan sartu ahal izango da.

2.  Agintaritzaren  mandatari  batek  edo  lokalaren  arduradunak  eskatzen  badio,  itsuak
txakurra gida-txakurra dela eta osasun baldintzak betetzen dituela egiaztatu beharko du.

3. Itsu txakurra gaixo, erasokor, zikin edo arriskutsua delako susmoa badago, ezin izango
da lehenengo zenbakian adierazitako lekuetan sartu.

15. Artikulua.

Igogailuan  jende  gehiago  dagoenean musukorik  ez  daraman itsu  txakurra  ez  sartzeko
eskatu ahal izango diote auzokoek txakur jabeari.

16. Artikulua.

1. Txakur jabeak, edo txakurra zaintzen duenak, eta etxetik ateratzen den katuaren jabe
zein  zaintzaileak  animaliaren  datuak  agertzen  dituen  xafla  bat  jarri  beharko  dio,  bere
kontura, animaliak hiru hilabete dituenetik.

2. Horretarako xafla elektroniko bat jarriko zaie, Eusko Jaurlaritzak xedatutakoarekin bat.

3. Udal Sanitateak txakur errolda elektroniko bat izango du, Gipuzkoako Foru Aldundiko
Abeltzaintza Zerbitzuko Animaliak Identifikatzeko Erregistroari lotua.

4. Halaber, Udal Sanitatea datu basearen mantenimenduaz arduratuko da, lan hori urtean
behin egingo duela, eta datuak ez zabaltzea bere erantzukizuna izango da.

5. Animalia hiltzen denean, bere jabe nahiz zaintzaileak albaiteroari esan beharko dio eta
honek Udal Sanitateko Animalia Etxetiarren Errolda jarriko du jakinaren gainean, animalia
hil eta hamar egun iragan baino lehen.

6.  Animalia,  lapurtuta  edo  bestela,  desagertzen  bada,  albaiteroari  edo  zuzenean  Udal
Sanitateko Animalia Etxetiarren Erroldari jakinarazi beharko zaio, animalia desagertu eta
hamar  egun  iragan  baino  lehen;  animaliaren  osasun  liburuxka  eta,  salatuz  gero,
salaketaren kopia aurkeztu beharko dira.

7.  Txakur  jabeek  edo  beren  zaintzaileek,  etxez  aldatzen  badira  edo  animalia  besteri
ematen badiote, horren berri eman beharko diote Udal Sanitateko Txakur Erroldari, hamar
egun iragan baino lehen, beharrezko aldaketak egin ahal izateko.

8. Udal Zerbitzu batek xaflarik ez daramaten txakurrak hartuko ditu.

17. Artikulua. Txakur eta katu ausikariak kontrolatzea.

1. Hozka egiteagatik egiaztatutako zauriak egin dituzten txakur zein katuak aztertuko ditu
albaitero  ikuskatzaileak,  hamalau  egunez,  zaurituei  zer  osasunbide  eman  behar  zaien
jakiteko.

2. Animalien izurrite arazorik ez badago, Udal Sanitateak baimena ematen badu eta jabeak
erantzukizuna bere gain hartzen duela propio agertzen badu, Elkargoko albaitero batek
aztertu ahal izango du animalia. Gutxienez hiru aldiz ikusi beharko du animalia, azkena
hozka egin zuenetik hamalau egunera, eta Udal Sanitateko ikuskatzaileari emaitzen berri
eman  behar  dio,  albaitaritza  egiaztagiri  ofizial  baten  bidez,  honek,  beharrezkoa  balitz
araketaldiaren azken egunean animalia ikusi ondoren, alta eman diezaion.

18. Artikulua. Bazterrera utzitako zein galdutako txakur eta katuak kontrolatzea.

1. Jaberik ez duen eta animalien erroldan agertzen ez den animalia hartuko da bazterrera
utzitako animaliatzat.

2. Ez da bazterrera utzitakotzat joko jabearen ondoan doan animalia, nahiz eta soka edo
kate batez loturik ez ibili, edo galduta dagoena, beti ere identifikazio xafla badarama.

3.  Txakur  eta  gainontzeko  animalia  abandonatuak  eta,  abandonatuta  ez  badaude ere,
herrian  zehar  edo  herriarteko  bideetan  bakarrik  ibiltzen  badira,  hartuko  dituzte  Udal
Zerbitzuek eta Amorruaren Aurkako Udal Txakurtegira eramango.

4. Txakurtegi horretan animalia aztertuko dute hogeita hamar lanegunez behintzat. Jabeak,
animalia eraman ahal izateko, jabea dela egiaztatu beharko du, eta zehapena eta gastuak
ordaindu.

5.  Animaliaren  osasunagatik  edo  sor  dezakeen  arriskuagatik  albaitero  ikuskatzaileak
komenigarri baderitzo, hogeita lau orduz baino ez da egongo.

6. Epea iraganda, jabeak animalia eraman ez badu edo gastuak ordaindu nahi ez baditu,
edozein  eskatzaileri  emango zaio,  salduko ez duela eta bere osasun eta  administrazio
egoera normalduko duela hitz ematen badu.

7.  Animaliak  identifikazio  xafla  badarama,  Udal  Txakurtegikoek  txakurra  hartu  dutela
jakinaraziko diote jabeari.

8.  Besterik  ezean,  animalia  hil  egingo  da  albaitero  baten  kontrolpean,  edo  bestela
animaliak  babesteko  elkarteren  bati  zein  zientzi  erakunderen  bati  emango  zaio,  Udal
Sanitateak  baimena  eta  txostena  eman ondoren.  Garraio  gastuak  hartzaileak  ordaindu
beharko ditu.

19. Artikulua. Amorruaren Aurkako Udal Txakurtegia.

Kalean  hartutako  animaliak  gordetzeko  amorruaren  aurkako  txakurtegi  bat  du  Udalak.
Bertan egoten dira,  jabeek eskatzen ez dituzten  bitartean edo araketaldia  bukatu  arte.
Dena  den,  beharrezkoa  izanez  gero,  Udalak  beste  erakunde  batzuen  zerbitzuak

erabiltzeko hitzarmenak sinatu ahal izango ditu, baldin eta legezko erakundeak badira eta
higiene eta osasun baldintzak betetzeko gaitasuna badute.

20. Artikulua.

1.  Kalean  deslai  ibiltzen  diren  txakur  eta  katuak  hartu  eta  garraiatzeko  bitartekoek
osasungarri  eta  garbiak  izan  beharko  dute.  Animaliez  arduratzen  diren  langileek
prestakuntza nahikoa izango dute eta animaliek ongi tratatu,  errespetatu eta babestuak
izateko dituzten eskubideak ezagutuko.

2. Lakiolariak, ordenantza honetan azaltzen den lana betetzen ari direnean, agintaritzaren
mandatariak dira, ondorio guztietarako.

3. Udalak, hitzarmen baten bidez, enpresa espezializatuen esku zein animaliak babesteko
legezko  elkarteen  esku utz  dezakete  bazterrera  utzitako  animaliak  jasotzeko  zerbitzua,
baldin eta behar bezain handia, osasuntsua eta garbia den txakurtegi bat baldin badute.

21. Artikulua.

1. Herritar batek animalia bat abandonatuta dagoelako susmoa edo tratu txarrak jasaten
dituelakoa badu, Udaltzaingoa edo Udal Sanitatea jarriko du jakinaren gainean.

2. Abandonatutako animaliei ezin zaie janaririk eman.

22. Artikulua.

1. Txakurrak lokarriarekin eta lepokoarekin eraman behar dira bide publikoetan edo
gizabanakoen joan-etorriko beste toki batzuetan, salbu eta berariaz baimentzen den
tokietan. Muturrekoa erabiltzea udal agintariek aginduko dute, egoerarengatik hala
komeni denean eta egoera horrek dirauen bitartean 

* 2012ko martxoaren 28ko udalbatzako akordioaren ondorioz, 22.1. artikuluaren edukia aldatu da.

https://ssl4.gipuzkoa.net/euskera/gao/2012/06/13/e1205438.htm

2. Inoiz inori hozka egin dioten txakurrek eta, beren izaera eta ezaugarriengatik, jabearen
ustetan arriskutsuak direnek musukoa eraman beharko dute.

23. Artikulua.

1. Txakurrek ezin dute kaka egin ez haurrentzako jolas parkeetan, ez lorategietan, ez herri
bideetan  eta  ez,  orokorrago  esanda,  hiriaren  apaingarri  zein  oinezkoen  ibilbide  diren
tokietan.

2.  Hiria  garbi  mantentzeko,  txakurrak  daramatzaten  lagunek  ahaleginak  egin  beharko
dituzte hauek herri bideetan, parkeetan eta lorategietan kaka egin ez dezaten; horretarako
galtzararaino  eramango  dituzte,  zintarriren  ondoraino,  estoldaren  isurbidetik  ahalik  eta
hurbilen.

3.  Landak,  galtzara  banatzeko  zatiak,  soropilak  eta  ez  lorerik  ez  landarerik  ez  duten
gainontzeko berdeguneak ez dira lorategitzat joko, baldin eta haurrak normalean ez badira
bertan jolasten eta jendea ez bada bertatik ibiltzen.

4.  Animaliaren  gorotza  espaloian  edo  oinezkoen  aldeetan  gelditzen  bada,  jabeak  edo
animalia daramanak jaso beharko du.

24. Artikulua.

Aurreko artikuluan jasotakoa bete  ezean,  animalia  daramanak edo,  bere ordez,  jabeak
izango  du  erantzukizuna.  Horietakoren  bat  agertu  ezean,  Udal  Zerbitzuak  animalia
eramango du.

25. Artikulua.

Udalak,  duen  diruaren  arabera,  Donostian  berdeguneak  zein  gune  hareatsuak  leku
aproposetan jartzeko ahaleginak egingo ditu, eta ongi markatuko ditu, animalia etxetiarrek
erabil ditzaten.

IV. IDAZPURUA

ANIMALIEKIN ZERIKUSIA DUTEN IHARDUERAK.

26. Artikulua.

Honako  jarduera  hauek  egiteko,  Udalaren  baimena  eskuratu  (Euskal  Herriko
Ingurugiroa Babesteko otsailaren 27ko 3/1998 Lege Orokorrak eta  jarduera horiei
dagokien udal ordenantzak jarritako baldintzetan) eta Foru Aldundiko Abeltzaintza
Zerbitzuko Erregistroan izena eman behar da: 

a) Turismo, kirol edo jolas moduan zaldiketa egiteko zaltegiak, urte osoan zein sasoi
batean bakarrik irekita badaude. 

b) Txakur, katu, hegazti eta antzeko etxabereak ugaldu, aldi baterako zein luzerako
gorde edo saltzen dituzten etxeak. 

c) Lehen aipatutakoen artean ez dauden erakunde eta elkarte batzuk:

c.1) Zirko eta zoo ibiltariak eta antzekoak.

c.2)  Arrainak,  sugeak, araknidoak, animalia  arrotzak eta arrain-ontzi  edo lurtegiko
bestelako animaliak saltzen dituzten dendak.

c.3) Animalien larrua aprobetxatzeko haztegiak. 

c.4) Txakur lastertokiak.

d) Animalia txikientzako klinikak eta ospitaleak.

Albaitaritza kontsultategiek ingurumen eta osasun eragin handirik izaten ez dutenez,
nahikoa da aurrez jakinarazteari dagokion erregimena betetzea.

* 2010 urriaren 1eko Udalbatzako akordioaren ondorioz, 26. artikuluren edukia aldatu da.

https://ssl4.gipuzkoa.net/euskera/gao/2011/01/13/e1100098.htm

27. Artikulua.

Aurreko artikuluko iharduerek gutxienez honako baldintzak bete beharko dituzte:

a) Hiriaren erdialtetik urrun egotea, beharrezkoa denean, eta instalazioek ondoko etxeetan
bizi direnei eragozpenik ez sortzea.

b) Eraikin, instalazio eta ekipoak garbi egoteko eta animalien osasuna zaindu ahal izateko
aproposak izatea.

c)  Gorotzak  eta  hondakin  urak  jendearen  osasunerako  arriskurik  gabe  eta  inolako
eragozpenik sortu gabe kanporatzeko erraztasuna izatea.

d) Gaixorik dauden edo gaixorik daudela susmarazten  duten animaliak isolatu, bahitu eta
behatzeko esparruak, lokalak eta kaiolak izatea, erraz garbitu eta desinfektatzen direnak.

e)  Animaliekin  erabiltzen  diren  lokalak,  materialak  eta  tresnak  eta,  animaliak  garraiatu
behar direnean, garraiatzeko erabilitako ibilgailuak garbitu eta desinfektatzeko baliabideak
izatea.

f) Animaliak osasuntsu mantentzeko moduan maniaiatzea.

g) Animalien izateari egokitutako bizimodu onargarria ahalbideratzen duten instalazioak.

h) Animaliak saltzen, hazten edo gordetzen dituzten establezimenduek albaitero aholkulari
bat izango dute, animalien sarreren erregistro liburuaz arduratuko dena. Liburu horretan,
espeziea, arraza, adina, jatorria, inportazio baimena, albaitero batek sinaturiko jatorriaren
osasun egiaztagiria, sarrera eta irteera eguna, norakoa eta interesgarri iritzitako bestelako
oharrak jasoko dira.

i)  Bizirik  dagoen  animalia  bat  saltzen  duenak  haren  arraza,  adina,  jatorria,  osasun
egiaztagiria, Txakurren Udal Erroldako egiaztagiria, xaflaren erreferentzi alfanumerikoa eta
egoki iritzitako bestelako oharrak jasotzen dituen agiri bat eman beharko dio erosleari.

Osasun egiaztagiriak ematen dituen establezimenduaren menpe albaitaritza zerbitzu bat
izateak  ez  du  esan  nahi  establezimenduak  ez  duenik  erantzukizunik  izango  animaliak
inkubatzen ari zen gaixotasunen bat bazuen, nahiz eta saldu denean ikusi ez.

j)  Zoologikoek,  zaldiketa  egiteko  tokiek  eta  animalia  etxetiarrak  sustatu  eta  zaintzeko
erakundeek Gipuzkoako Foru Aldundiko Albaitaritza Zerbitzuko Erregistroan eman beharko
dute izena.

V. IDAZPURUA

ANIMALIA TXIKIEN KONTSULTORIO, KLINIKA ETA OSPITALEAK

28. Artikulua.

1.  Animalia  txikientzako  kontsulta  klinikoak  eta  osabideak  eskaintzen  dituzten
establezimenduak,  anbulatorio  gisakoak,  hiru  motatakoak  izan  daitezke,  animalientzako
kontsultorioak, animalientzako klinikak eta animalientzako ospitaleak hain zuzen.

2.  Animalientzako  kontsultorioa:  Gutxienez  harrera  gela  bat  eta  kontsulta  eta  operazio
txikiak egiteko gela bat ditu.

3.  Animalientzako  klinika:  gutxienez  harrera  gela  bat,  kontsultarako  beste  bat  eta
operazioetarako, izpietarako, laborategirako eta animaliak suspertzeko beste bat ditu.

4.  Animalientzako  ospitalea:  Aurrekoak  dituen  gelez  gain,  egunean  hogeita  lau  orduz
zainduta dagoen ospitalizazio gela bat du eta etengabeko zerbitzua ematen die bezeroei.

5. Establezimendu horiek, eraikin isolatuetan edo etxabeetan jarriko dira, eta ez, inola ere,
etxebizitzetan.

6. Ileapaindegi ihardueretarako bereiz dagoen lokal bat beharko da.

29. Artikulua.

Lurra iragazkaitza, gogorra eta ikuzgarria izango da; hormak ere iragazkaitzak izango dira
lurretik  1,75  metroraino,  eta  gainontzeko  zatia  eta  sapaia  erraz  mantendu,  garbitu  eta
desinfektatu daitezkeen materialez egindakoak. 

30. Artikulua.

Hondakin organikoak, sendatzeko erabilitako materiala, ekoizkin patologikoak eta gorotza
iraizteko zabor poltsa iragazkaitzak erabiliko dira.

31. Artikulua.

Animalien  ospitaleek  eta  animalia  etxetiarrentzako  aterpetxeek,  baimena  lortzeko,
etxebizitzetatik bereizita egon behar dute, horretarako baino erabiltzen ez den eraikin itxi
batean, eta animalia bakoitzeko 20m² izan beharko dute.

32. Artikulua.

Animalientzako  klinika,  kontsultorio  edo  ospitale  bat  irekitzeko  eta  bertan  lan  egiteko
elkargoko albaitero batek izan behar du zuzendari teknikoa, eta establezimenduan egiten
diren albaitaritza iharduera guztiak lanbide horretarako gaituak diren elkargoko albaiteroek
egin beharko dituzte.

Ezin da albaitaritza zerbitzurik eman, ez noizbehinka ez modu iraunkorrez, ez dendetan ez
dendetako beste gela edo lokal batzuetan, batez ere farmaziak, janaridendak, ostatuak,
jatetxeak,  animaliak  saltzen  dituzten  dendak  eta  animaliak  babesteko  elkarte  eta
erakundeak badira.

33. Artikulua.

Kontsultorioak ezin dira ireki ez burnioletan, ez haurtzaindegietan, ez animalien etxeetan,
horien  jabea  kontsultorioena  ez  bada,  bereizita  ez  badaude  eta  eskatutako  baldintzak
betetzen ez badituzte behintzat.

VI. IDAZPURUA

ZIGOR ARAUAK.

I. ATALBURUA: Arau hausteak

34. Artikulua.

Ordenantza honen ondorioetarako, arau hausteak arinak, larriak eta oso larriak izango dira,
Eusko Legebiltzarrak 1993ko  urriaren 29an emandako 6/1993 Legeko Sailkapenarekin
bat;  haustearen  larritasuna  neurtzeko  hauek  izango  dira  aintzat  hartu  beharrekoak:
Pertsonen osasun eta segurtasunerako arriskua, axolagabekeria, kaltearen larria eta behin
baino gehiagotan egin izana.

35. Artikulua.

Hona hemen arau hauste arinak:

a) Herritarren higiene eta segurtasunean eragin zuzenik ez duten hutsegiteak.

b) Axolagabekeriak eragindako hutsegiteak, sortutako arazoa edo arriskua larria ez bada.

c) 6, 8.4, 10, 16.1, 16.6, 16.7, 21.2, 22 eta 23. artikuluetan jasotakoak.

d) Artikulu honetako irizpideen arabera, arintzat jo beharrekoak zein larri edo oso larritzat
ezin jo daitezkeenak.

36. Artikulua.

Hona hemen arau hauste larriak:

a)  Artikulu  hauetan  ageri  diren  motiboengatik,  herritarren  segurtasun  eta  osasuna
arriskutan  jartzen  dituztenak  eta  animaliak  babestu,  ongi  tratatu  eta  defendatzeko
betebeharraren kontra doazenak.

b) Animalia etxetiarrak zaintzen dituztenek edo beren jabeek hartu beharreko kontrol eta
prebentzio neurriak ez hartzeagatik sortutakoak.

c) Udal Sanitateari laguntzarik ez ematea, informazioa eta datuak ukatzea edo bere lana
nahita oztopatzea.

d) Arintzat jotako beste arau hauste batzuekin batera egindakoak.

e) Udal Sanitateak egindako eskaera jakin batzuk ez betetzea,  behin baino gehiagotan
gertatu ez bada.

f)  Erabaki  sendo  batek  emandako  zehapena  izan  duten  hiru  arau  hauste  arin  egitea,
zehapen espedientea hasi aurreko bi urteetan.

g) 8.1,8.2,8.3,9.6,9.7 eta 9.9 artikuluetan jasotakoak.

37. Artikulua.

Hona hemen arau hauste oso larriak:

a) Beste arau hauste larri batzuekin batera egiten direnak.

b) Udal Sanitateko Zerbitzuek egindako eskaera jakin batzuk behin eta berriz ez betetzea.

c) Udal Sanitateari batere laguntzarik ez ematea, informazioa edo datuak ukatzea edo bere
lana nahita oztopatzea.

d) 9.1,9.2,9.3,9.4,9.5 eta 9.10 artikuluetan jasotakoak.

Ordenantza  honetan  arautzen  diren  gaietan  egindako  hutsek  honako  zehapen  hauek
izango dituzte:

II. ATALBURUA: Zehapenak

38. Artikulua.

1. Eusko Legebiltzarrak 1993ko urriaren 29an emandako 6/1993 Legeko sailkapenarekin
bat  etorriz,  ordenantza  honen  aurka  egindako  hutsengatik  5.000  pezetatik
2.500.000rainoko isunak ordaindu beharko dira:

a) Arau hauste arinak, 5.000 pezetatik 50.000 pezetaraino. 

b) Arau hauste larriak, 50.001 pezetatik 250.000 pezetaraino. 

c) Oso arau hauste larriak, 250.001 pezetatik 2.500.000 pezetaraino.

2. Ordenantza honetako zehapenen zenbatekoak urtero aldatuko dira, berez eta besterik
gabe, kontsumorako prezioen indizearen arabera, aurreko urteko zehapenen zenbatekoak
oinarri hartuta.

39. Artikulua.

Jabeari  edo  zaintzaileari  animalia  behin-behingoz  zein  behin-betirako  kentzea  ez  da
zehapentzat  joko,  alkateak  nahiz  bere  ordezko  batek  hala  agintzen  duenean,  denon
osasun, garbitasun zein segurtasunerako beharrezkoa bada.

III. ATALBURUA: Zehapen ihardunbidea.

40. Artikulua.

Zehapen  ihardunbideari  dagokionez,  Eusko  Legebiltzarrak  1993ko  urriaren  29an
emandako 6/1993 Legeak xedatutakoa beteko du Udalak.

XEDAPEN IRAGANKORRA

1. Udal Sanitateak ordenantza honetan xedatutakoari buruzko aholkua eskatu ahal izango
die profesionalen  erakundeei zein animaliak babesteko elkarteei. Udal Sanitatearen esku
gelditzen da aholkuak betetzea ala ez.

2.  Ordenantza  honetan  jasotzen  ez  diren  kasuetarako,  Eusko  Legebiltzarrak  1993ko
urriaren 29an emandako 6/1993 Legeak, Animaliak Babesteari buruzkoak, xedatutakoari
jarraituko zaio.

XEDAPEN INDARGABETZAILEA

Ordenantza  honen  kontra  doazen  udal  ordenantza,  arau  eta  bando  guztiak  indargabe
gelditzen dira.

AMAIERAKO XEDAPENA

Ordenantza  honek  Udalbatzak  behin-betiko  onespena  emateko  hartutako  erabakia
Gipuzkoako Aldizkari Ofizialean agertu eta biharamunean hartuko du indarra.

